
ABSTRAK 
 
 
 
 
 Maksud Firman Allah S.W.T dalam Surah al-Anbiya’ 21:35 iaitu “Tiap-

tiap diri akan merasai mati, dan Kami menguji kamu dengan kesusahan dan 

kesenangan sebagai cabaran; dan kepada kamilah kamu semua akan dikembalikan”. 

Setiap yang hidup akan mati. Begitulah kesudahan hidup manusia di dunia 

sebagaimana yang telah ditakdirkan oleh Allah S.W.T. Apabila jenazah si mati 

selamat dikebumikan, tanggungjawab waris-waris seterusnya adalah membahagikan 

harta peninggalan si mati kepada waris-waris yang berhak dengan syarat terlebih 

dahulu iaitu i) menyelesaikan bayaran urusan pengebumian, ii) menjelaskan hutang-

piutang si mati dan iii) menunaikan wasiatnya jika ada. Segerakan pembahagian 

pusaka kerana apabila seseorang itu meninggal dunia, secara automotik harta 

kepunyaan si mati berpindah hak kepada waris-waris. Kajian ini dilakukan adalah 

bertujuan untuk mengkaji kefahaman masyarakat terhadap agensi-agensi yang 

diwujudkan dalam mengendalikan tuntutan pusaka di Malaysia dan seterusnya 

kefahaman terhadap perintah perlantikan pentadbir yang dikeluarkan oleh Seksyen 

Pembahagian Pusaka, JKPTG  dikaji samada pihak-pihak yang terlibat dalam 

pengurusan harta pusaka ini memahami atau tidak. Data primer diperolehi melalui 

temubual dengan Pegawai Pusaka Kecil, pengamal undang-undang dan orangramai. 

Data sekunder pula diperolehi melalui pembacaan buku-buku teks, kertas seminar, 

kajian terdahulu, akta-akta, enakmen-enakmen dan pekeliling serta panduan yang 

terlibat dalam urusan pembahagian harta ini. Data ini telah dianalisis secara kualitatif 

dan deskriptif. Segala penemuan dan cadangan penyelesaian di dalam kajian ini 

dapat menjadi pemankin kepada pindaan undang-undang yang berkaitan dan 

memperkemaskan lagi sistem pengurusan harta pusaka di Malaysia. 

ABSTRACT 
 
 
 
 
 The meaning of the Word of Allah in Surah al-Anbiya' 21:35 of "Every 

soul must taste death, and We try you by evil and by good by way of probation; and 

to Us you shall be brought back". Every human life will certainly die. That's the end 

of human life on earth as was destined by God. When the corpse of the deceased 

buried, next heirs responsibility is to divide the assets of the deceased to the heirs 

entitled, subject to the conditions that i) settlement of the funeral arrangements, ii) 

explaining the debts of the deceased and iii) fulfill his will, if any. Prompt division of 

inheritance is needed because when a person dies, the property will automatically 

transfer the rights belong to the deceased's heirs. This study was designed to examine 

understanding of the established agencies in dealing with inheritance claims in 

Malaysia and administrator’s understanding of the order of appointment issued by 

the Small Estate Distribution Section, JKPTG examined whether the parties involved 

in the management of the estate is understand or vice versa. Primary data obtained 

through interviews with the Small Estates Officer, legal practitioners and the public. 

Secondary data were obtained through reading text books, seminar papers, previous 

studies, acts, enactments, circulars and guidelines involved in the distribution of the 

property. These data have been analyzed in qualitative and descriptive. Findings and 

proposed solutions in this study can be used to make an amendments to laws related 

to and enhance the system of estate management in Malaysia. 

BAB 1 
 

    
 
 

PENDAHULUAN 
 
 
 
 
1.1  Pengenalan  
 
 

Dalam Akta Pembahagian Harta Pusaka Kecil (Pembahagian) 1955 (AHPK), 

harta pusaka boleh ditakrifkan sebagai harta pusaka peninggalan simati yang telah 

meninggal dunia yang tidak mempunyai wasiat. Di bawah Akta ini juga  adalah 

menjadi syarat utama dalam memproses permohonan harta pusaka adalah mesti 

mempunyai harta tak alih dan boleh disertakan dengan harta alih yang mana nilai 

keseluruhan mestilah tidak melebihi RM2,000,000-00. Akta ini sebenarnya bagi 

menggariskan bidangkuasa Pejabat Pembahagian Pusaka dalam penyelesaian harta 

pusaka di negara kita. 

 
Harta tak alih di sini adalah merujuk kepada Tanah yang mana menurut 

definisi tanah dalam Kanun Tanah Negara, Seksyen 5 antara lain adalah bermaksud 

permukaan bumi dan apa yang ada melekat di atasnya, di bawah muka bumi, segala 

tumbuhan atas mukabumi dan tanah yang diliputi air. Dalam tafsiran Seksyen 3 

dalam Akta Tafsiran memberi maksud sebagai tanah, apa-apa kepentingan yang 

didapati dari tanah. Huraian ini dijelaskan melalui Pekelililing KPTG Bil 18/1976 

yang menyatakan “harta tak alih” termasuk pegangan yang dimaksudkan oleh Land 

(GSA) Act 1960 melalui perenggan 3(a) (Sulaiman bin Kadimin, 2002). Tanah 

rancangan Felda ini termasuk dalam definisi ini dan jika sekiranya berlaku kematian 

kepada peneroka, maka seharusnya ia terikat untuk menyelesaikan pusaka melalui 

Akta Pembahagian Harta Pusaka Kecil 1955 di Pejabat Tanah atau Pejabat 

Pembahagian Pusaka Kecil. 

Sebenarnya agensi yang terlibat secara langsung dalam pengurusan harta 

pusaka di negara kita adalah Mahkamah Tinggi, Amanah Raya Berhad dan juga 

Jabatan Ketua Pengarah Tanah dan Galian (Persekutuan) menerusi Seksyen 

Pembahagian Harta Pusaka. Penulis akan menghuraikan bidangkuasa agensi-agensi 

tersebut secara terperinci dalam Bab 2.  

 
 
 
1.2 Penyataan Masalah 
 
 

Pemberian Surat Kuasa Mentadbir (Borang F) adalah salah satu jenis perintah 

yang dikeluarkan oleh Unit Pembahagian Pusaka (UPP) dibawah Seksyen 

Pembahagian Pusaka di Jabatan Ketua Pengarah Tanah & Galian (Persekutuan) 

selain Perintah Pembahagian (Borang E). Surat Kuasa Mentadbir (UPP) dikeluarkan 

adalah bergantung kepada fakta sesuatu kes tersebut. Di antara sebab mengapa Surat 

Kuasa Mentadbir dikeluarkan berbanding dengan Perintah Pembahagian adalah 

seperti berikut, inter alia:- 

1. Si mati mempunyai hutang yang belum diselesaikan samada dengan 

institusi kewangan, termasuk harta simati masih lagi tertakluk kepada 

gadaian, orang perseorangan dan lain-lain. 

2. Tiada persepakatan di antara waris dan perlu perbincangan lanjut. 

3. Ada tuntutan harta sepencharian, wasiat, hibah, nasab dan sebagainya. 

4. Waris hilang, tidak dapat dikesan dan lain-lain. 

5. Lain-lain tujuan yg difikirkan perlu. 

Salah satu isu yang menjadi dilema di Unit Pembahagian Pusaka ialah 

permohonan ulang bicara untuk membatalkan pentadbir di atas tanah- tanah GSA 

terutamanya yang berkaitan dengan tanah Felda. Seringkali aduan diterima yang 

melibatkan pentadbir yang dilantik tidak mengagihkan hasil pendapatan atau 

sebarang pendapatan yang terbit daripada pengusahaan tanah tersebut kepada semua 

ahli waris yang telah ditentukan dalam senarai waris yang telah dinyatakan dengan 

terperinci beserta syer atau pecahan bahagian setiap waris yang menuntut di dalam 

Surat Kuasa Mentadbir yang telah dikeluarkan. Masalah ini timbul ekoran daripada 

ketidakfahaman tentang perlantikan pentadbir tersebut. 

Isu ini juga timbul berikutan pentadbir yang dilantik melalui Perintah Surat 

Kuasa Mentadbir lebih dari seorang. Ini adalah kerana undang-undang membenarkan 

perlantikan pentadbir sehingga 4 orang. Adakah pentadbir-pentadbir ini akan 

menjalankan tanggungjawab secara bersama? Apakah tindakan pihak pengurusan 

Felda dalam kes yang berkenaan? Adakah terdapat satu lagi formaliti /prosedur yang 

akan dijalankan oleh pihak pengurusan Felda terhadap pentadbir-pentadbir ini 

memandangkan seorang pentadbir sahaja akan dinyatakan di dalam slip gaji bagi 

pihak simati berkenaan. 

 
Pada asasnya, bagi kes yang mana semua ahli waris bersetuju tentang 

perlantikan pentadbir dan cara pembahagian hasil pendapatan, pegawai pusaka akan 

mengeluarkan Perintah Surat Kuasa Mentadbir kepada pentadbir tersebut beserta 

catatan berkaitan cara pembahagian hasil pendapatan. Pentadbir tersebut akan 

melaksanakan tugas sebagai pentadbir/pengurus memandangkan namanya yang 

tercatat di dalam slip gaji sebagai penerima ganti kepada si mati. Pentadbir yang 

dilantik tersebut akan membahagikan segala hasil pendapatan yang diterimanya 

kepada semua waris yang disenaraikan dengan amanah setelah ditolak segala kos 

yang dipersetujui oleh semua ahli waris.  

 
Dalam aspek pembahagian hasil pendapatan ini pula, cara pembayarannya 

adalah amat bergantung kepada perbincangan yang dibuat oleh semua ahli waris 

yang dinyatakan di dalam Surat Kuasa Mentadbir tersebut samada dibayar secara 

bulanan, tahunan dan sebagainya. Ada juga dikalangan waris yg disenaraikan sebagai 

penerima di dalam Surat Kuasa Mentadbir membuat arahan kepada pentadbir supaya 

hasil pendapatan yang sepatutnya diterima olehnya, diberikan terlebih dahulu kepada 

ibu mereka semasa hayat ibu mereka atau sebagainya. Dalam hal ini, pentadbir 

haruslah mengikut kehendak ahli waris tersebut dari semasa ke semasa dalam 

membuat pembayaran hasil pendapatan di kalangan waris-waris tersebut. 

 
Pada kebiasaanya, surat kuasa tadbir (LA) hanya dikeluarkan hanya kepada 

seorang sahaja Pentadbir, namun banyak rungutan diterima daripada ahli waris dan 

pihak pengurusan FELDA berhubung tindakan pentadbir yang tidak amanah dalam 

menjalankan pentadbiran harta pusaka si mati yang ditadbirnya sehingga pendapatan 

daripada hasil ladang/harta pusaka si mati, tidak dibahagikan kepada ahli-ahli waris 

yang lain. Dengan kata lain, Pentadbir gagal menguruskan inventori harta yang 

ditadbir dengan baik mengikut syarat-syarat perlantikan pentadbir di bawah Akta 

harta Pusaka Kecil (Pembahagian) 1955. 

 
Dari segi perwarisan hak simati ini kepada waris-waris, jika sekiranya simati 

itu seorang Islam sudah pasti akan ada pertembungan hak dari segi pembahagian 

harta pusaka tanah ini antara Undang-undang Syarak dan Undang-undang GSA. 

Manakala bagi Orang bukan Islam pula, dilihat pertembungan akan berlaku dengan 

Undang-undang Pembahagian 1958. Pertentangan ini akan dilihat oleh penulis secara 

terperinci dan perlantikan Surat Kuasa Mentadbir adalah salah satu penyelesaian 

yang telah diperuntukkan undang-undang. 

 
Permasalahan yang penulis utarakan di atas adalah salah  satu senario 

masyarakat yang wujud masakini. Dalam kajian ini, penulis tidak membataskan skop 

kajian kepada tanah-tanah GSA sahaja, bahkan penulis akan menyentuh keseluruhan 

aspek dalam pemberian Surat Kuasa Mentadbir yang dikeluarkan oleh Unit 

Pembahagian Pusaka Kecil Malaysia. 

 
 
 
1.3  Matlamat dan Objektif  Kajian 
 
 

Matlamat kajian ini adalah untuk menyelesaikan kes pembahagian tanah 

pusaka di bawah undang-undang Akta Harta Pusaka Kecil (Pembahagian) 1955 dan 

memenuhi kehendak semua waris berdasarkan peruntukan undang-undang yang ada 

pada masa kini.   

 
Di antara  objektif  kajian ini adalah seperti berikut:- 
 

i) Mengenalpasti institusi-institusi dan kaedah-kaedah pembahagian 
pusaka. 

 
ii) Mengkaji peranan Unit Pembahagian Pusaka Kecil, Jabatan Ketua 

Pengarah Tanah dan Galian dalam  Pembahagian Pusaka. 

iii) Mengkaji tahap pemahaman perintah perlantikan ’Pentadbir’ dalam 

pembahagian harta pusaka.  

 
 
 
 
1.4  Skop Kajian 

 
Kajian ini secara khususnya dilaksanakan di bawah bidangkuasa Seksyen 

Pembahagian Pusaka sahaja. Kajian ini dilihat sangat penting supaya pemahaman 

orang ramai berkaitan pemberian Surat Kuasa Mentadbir dapat diukur dan 

diperhalusi. 

   
Melalui kajian  perpustakaan yang dibuat, penulis telah mendapati telah ada 

kajian-kajian terdahulu  berkaitan harta pusaka dengan Akta Tanah (Kawasan 

Penempatan Berkelompok) 1960 tetapi kajian yang dibuat ini mempunyai 

pendekatan dan aspek yang berbeza seperti yang dinyatakan di atas. 

   
Salah satu kajian yang didapati mengkaji berkaitan harta pusaka dengan 

pentadbiran GSA adalah Mohd Yassin Bin Mohd Yusuf. Tajuk kajian beliau adalah  

Pentadbiran Harta Pusaka GSA dalam Pentadbiran Tanah Negara (2010). Matlamat 

penulisan kajian beliau adalah untuk mengkaji cadangan menyelesaikan masalah 

Harta Pusaka Orang Islam dalam Akta Tanah GSA 1960 dan mengkaji percanggahan 

peruntukan undang-undang Tanah GSA 1960 dengan Hukum Faraid dan beliau 

mencadangkan satu kaedah penyelesaikan masalah Pusaka Tanah GSA 1960. 

 
Penulis Baharuddin Bin Aziz (2009) telah membuat kajian bertajuk Takharuj 

Dalam Pembahagian Pusaka Islam: Kajian Di Daerah Kota Setar. Beliau 

menekankan salah satu kaedah pembahagian harta pusaka iaitu konsep Takharuj. 

Kajian ini tidak menyentuh tentang perintah perlantikan pentadbir seperti apa yang 

dikaji oleh penulis. 

 Dalam kajian bertajuk “The Principles of Mirath in Islam and its application 

in the administration and distribution of muslim intestates in Peninsular Malaysia 

with special reference to the Group Settlement Land” oleh Wan Noraini binti Mohd 

Salim (1993), penulis ini hanya menekankan tentang konsep perwarisan bagi orang 

Islam sahaja dan juga menghuraikan tentang pertentangan yang wujud antara 

undang-undang GSA dengan konsep pembahagian harta orang Islam. Pada ketika itu, 

Seksyen 16 GSA menyatakan jika berlaku kematian, hanya satu nama boleh 

digantikan dan tidak lebih dari itu. Di dalam tulisannya hanya menekankan konsep 

pembahagian dari perspektif undang-undang dan pendapat dari empat mazhab 

terhadap kaedah pembahagian secara Hukum Faraid. Matlamat kajian ini 

dilaksanakan adalah untuk mencari jalan penyelesaian yang terbaik bagi generasi 

kedua Felda dalam kes pembahagian pusaka tanah di bawah undang-undang GSA 

dan memenuhi kehendak semua waris berdasarkan peruntukan undang-undang yang 

ada pada masa kini.  Beliau juga menghuraikan kaedah-kaedah pembahagian pusaka 

bagi tanah felda di bawah GSA dan mengenalpasti peranan pihak pengurusan Felda 

dan Jabatan Ketua Pengarah Tanah dan Galian menerusi Seksyen Pembahagian 

Pusaka dalam membantu waris-waris berkaitan pembahagian harta pusaka. 

 
Semua kajian yang dinyatakan di atas dan mungkin ada kajian-kajian lain 

telah dibuat berkaitan dengan pengurusan harta pusaka, penulis menegaskan bahawa 

kajian yang dibuat ini berbeza dari segi pendekatan, senario dan kawasan kajian yang 

berbeza. Kajian ini akan dibuat bagi kes orang Islam dan bukan Islam yang telah 

meninggal dunia berkaitan dengan perintah perlantikan pentadbir berikutan undang-

undang perwarisan secara Syarak dan juga Akta Pembahagian 1958. Penulis tidak 

akan menyentuh perwarisan harta-harta pusaka yang di bawah kuasa Mahkamah 

Tinggi dan juga Amanah Raya Berhad.  

1.5 Kepentingan Kajian. 
 
 
 Kepentingan kajian ini perlu dijalankan di mana ianya akan memberi manfaat 

dan faedah sepertimana berikut: 

 
i) Dengan hasil daripada kajian ini akan dapat menjadi garis panduan 

kepada pihak Pengurusan Tanah-tanah Rancangan, peneroka-peneroka,ahli-

ahli waris, pengamal undang-undang dan orangramai secara umumnya 

berkaitan bidangkuasa agensi-agensi yang terlibat dalam pembahagian harta 

pusaka seterusnya perintah-perintah pembahagian yang dikeluarkan. 

 

ii) Daripada hasil kajian ini, tahap pemahaman orang ramai berkaitan 

perintah perlantikan ’Pentadbir’ dalam pembahagian harta pusaka dapat 

diukur. 

 

iii) Hasil kajian ini juga, cadangan penyelesaian secara bersepadu akan 

dinyatakan supaya perintah perlantikan pentadbir dapat difahami dengan 

mengambil kira sudut pandangan dari segi hukum Syarak/Akta Pembahagian 

dan dalam memenuhi objektif kajian ini.  

 
 
 
1.6 Metodologi Kajian 

 
 Di dalam menjalankan kajian ini, terdapat lima peringkat kajian yang telah 

dikenalpasti di dalam proses penyediaan laporan ini iaitu peringkat kajian awalan, 

kajian teori, pengumpulan maklumat, analisis serta peringkat rumusan dan cadangan. 

 
 

a) Peringkat 1: Kajian Awalan 

 
 

 Peringkat pertama ini merupakan peringkat pengenalan dan juga 

pembentukan rangka kerja penyelidikan bagi memudahkan kajian yang akan 

dijalankan secara keseluruhannya. Pada peringkat ini pemahaman awal terhadap 

permasalahan akan di kaji dan dikupas. Setelah itu, pengkaji akan mengenal pasti isu 

dan masalah yang timbul dan seterusnya matlamat, objektif dan skop kajian akan 

dibentuk agar dapat memandu dan membatasi kajian ini. Pengkaji juga akan 

menentukan kawasan kajian untuk membolehkan kajian ini dilaksanakan dengan 

lebih jelas dan efisen. 

 
 

b) Peringkat 2 : Kajian Literatur 
 
 
 Pada peringkat ini, penekanan akan diberikan terhadap pembacaan dan 

rujukan terhadap data-data sekunder. Pengkaji akan mengenal pasti secara mendalam 

aspek-aspek yang berkaitan melalui artikel jurnal, buku-buku ilmiah, laporan-laporan 

kerajaan, akhbar, tesis, pencarian melalui internet, majalah dan sebagainya. 

 
 

c) Peringkat 3 : Kajian Lapangan 
 
 
 Pengumpulan maklumat bagi kajian ini melibatkan pengumpulan data primer 

di mana data primer ini akan dibuat melalui kaedah soal selidik di mana satu kajian 

kaji selidik berstruktur di kalangan pemohon pusaka di Unit Pembahagian Pusaka 

Kedah Selatan akan dilakukan.  

 
 

d) Peringkat 4 : Penganalisisan Data 
 
 
 Pada peringkat analisis ini, satu kaedah analisis akan digunakan untuk tujuan 

memproses maklumat yang telah dikumpul iaitu dengan menggunakan sampel, 

kajian akan menggunakan persampelan Rawak Mudah. Seterusnya data-data tersebut 

akan diproses, dikumpul dan diperolehi daripada soal selidik akan dianalisa secara 

kualitatif. Melalui kaedah ini, pendapat majoriti akan diperolehi. 

 
 

e) Peringkat 5 : Rumusan & Cadangan 
 
 
 Hasil akhir penyelidikan akan menghasilkan satu rumusan mengenai kajian 

yang telah dijalankan. Penulis akan memberikan cadangan lanjutan bagi 

kesinambungan pada kajian-kajian yang akan datang.   

Rajah 1.1 : Carta Alir Metodologi Kajian. 

1.7 Susunatur Bab 
 
 

Di dalam menjalankan kajian, penulisan yang akan dilakukan akan 

dibahagikan kepada lima bab atau bahagian. Pembahagian bab-bab ini akan 

dilakukan mengikut keutamaan dan langkah yang akan dilakukan di dalam kajian ini. 

Berikut adalah pengagihan atau keutamaan bab yang akan dibuat di dalam penulisan 

ini. 

 
 

a) Bab Pertama : Pendahuluan 
 
 
 Bab pertama akan menerangkan dan membincangkan aspek-aspek seperti 

pengenalan, penyataan masalah, objektif, matlamat, kepentingan, skop dan 

metodologi kajian. Penjelasan yang jelas juga dibuat berhubung dengan 

permasalahan sebenar kajian serta gambaran mengenai kajian yang akan dilakukan. 

 
b) Bab Kedua : Pengurusan Pembahagian Harta Pusaka 

 
 
 Bab ini akan mendefinisikan beberapa perkara yang berkaitan dengan kaedah 

pembahagian harta pusaka sama ada untuk orang-orang Islam ataupun untuk bukan 

Islam di Semenanjung Malaysia. Pada peringkat ini, penekanan akan diberikan 

terhadap apakah peruntukan Undang-undang pembahagian harta pusaka yang 

dipraktikkan di Jabatan Ketua Pengarah Tanah dan Galian. Selain daripada itu, 

disentuh juga tentang perbezaan bidangkuasa badan-badan yang berkenaan dan 

secara khususnya berkaitan perintah perlantikan Pentadbir. Semua maklumat akan 

diperolehi melalui pembacaan dan rujukan terhadap data-data sekunder akan dibuat 

secara kajian perpustakaan. Pengkaji akan mengenal pasti secara mendalam aspek-

aspek yang berkaitan melalui artikel jurnal, buku-buku ilmiah, laporan-laporan 

kerajaan, akhbar, tesis, pencarian melalui internet, majalah dan sebagainya. 

c) Bab Tiga :  Kawasan Kajian 
 
 
 Di dalam bab ini, penulis akan menghuraikan peranan Unit Pembahagian 

Pusaka Kedah Selatan di Jabatan Ketua Pengarah Tanah dan Galian (P) dalam 

menyelesaikan permohonan pembahagian harta pusaka. Seterusnya, penulis juga 

akan mengutarakan 4 contoh kes yang telah selesai dibicarakan dan penulis membuat 

ulasan/justifikasi ke atas kes-kes tersebut. 

 
d) Metodologi dan Analisa Data  

 
 
 Pengumpulan maklumat bagi kajian ini melibatkan pengumpulan data primer 

dan sekunder. Pengumpulan data primer akan dibuat melalui ‘Survey Method’ iaitu 

kajian soal selidik di kalangan waris/pentadbir pusaka yang dikenalpasti. Untuk 

tujuan pengumpulan data-data primer yang memerlukan kaedah persampelan (soal 

selidik), beberapa perkara perlu ditentukan seperti saiz sampel, agihan sampel dan 

cara bagi menjalankan soal-selidik. Penulis juga menggunakan kaedah kualitatif 

melalui data-data yang dapat melalui temubual dengan pegawai-pegawai pusaka 

untuk mengenal pasti pemahaman dan cadangan yang boleh diambil berkaitan 

dengan pemberian Surat Kuasa Mentadbir. Kriteria-kriteria yang akan diambilkira 

oleh waris/pentadbir pusaka sebelum membuat pembahagian harta pusaka juga akan 

dikenalpasti hasil daripada soal selidik yang dijalankan. Soal selidik akan dijalankan 

ke atas waris/pentadbir di Unit Pembahagian Pusaka Kedah Selatan. 

 
e) Bab Lima : Penemuan Dan Cadangan 

 
 
 Bab akhir ini akan memberikan cadangan berdasarkan analisis serta 

penemuan di dalam bab sebelum ini. Selain dari itu, pandangan serta cadangan dari 

pihak responden juga akan diambilkira di dalam merangka cadangan serta rumusan 

keseluruhan kajian ini. 

